
Aşağı seçki komissiyaları 
üçün treninqlər başlayıb
Mərkəzi Seçki Komissiyasının 

qarşıdan gələn 9 fevral Milli Məclisə 
seçkilərlə əlaqədar müxtəlif statuslu 
seçki iştirakçıları üçün maarifləndirmə 
tədbirləri davam edir.

Komissiya tərəfindən hazırlanan 
maarifləndirmə proqramı çərçivəsində yanvarın 
23-dən növbəti irimiqyaslı layihə olan aşağı seçki 
komissiyaları üçün treninqlərə başlanılıb. Qeyd 
etmək lazımdır ki, Mərkəzi Seçki Komissiyası-
nın nüfuzlu beynəlxalq təşkilatlarla əməkdaşlığı 
çərçivəsində ərsəyə gələn treninq layihəsinin əsası 
hələ 18 il öncə – 2002-ci ildə qoyulub. Seçkidən-
seçkiyə təkmilləşdirilərək 2008-ci ildən etibarən 
forma və məzmunca daha da genişləndirilən 
treninqlər mütəmadi qaydada bütün seçkilərdə 
keçirilməklə, dairə və məntəqə seçki komis-
siyaları üzvlərinin bilik, bacarıq və peşəkar 
vərdişlərinin gücləndirilməsində xüsusilə mühüm 
rol oynayır.

Milli Məclisə seçkilərdə də iki mərhələdən 
ibarət treninq layihəsi hazırlanıb. Yanvarın 23-
dən başlayaraq dörd gün ard-arda keçiriləcək 
“Trenerlər üçün treninq” adlı ilk mərhələ Mərkəzi 
Seçki Komissiyasının Treninq qrupu tərəfindən 
müxtəlif əyani və metodiki vəsaitlərdən istifadə 
edilməklə praktiki məşğələlər şəklində keçiri-
lir. Hər seçki dairəsindən iki təmsilçi olmaq-
la, dairə seçki komissiyalarının ümumilikdə 
250 yerli treneri treninqlərin bu mərhələsində 
seçki məntəqələrinin səsverməyə hazırlanması, 
səsvermə prosesi, seçki günü müstəsna hallar, 
səslərin sayılması və səsvermənin nəticələri haq-
qında rəsmi protokolların doldurulması da daxil 

olmaqla, bütün seçki günü prosedurları barədə 
aydın və müfəssəl məlumat əldə edirlər. 

Treninqlərdə seçki günü prosedurları, 
səsvermə hərəkətləri və qarşıya çıxa biləcək 
müstəsna halları əyani şəkildə səhnələşdirilməklə 
iştirakçılara nümayiş etdirilir, həmçinin praktiki 
məşğələlər zamanı əhatə olunan mövzular geniş 
müzakirə edilərək ortaya çıxan suallar cavablan-
dırılır.

Layihənin məntəqə seçki komissiyalarının 
üzvləri üçün təşkil olunacaq ikinci mərhələsi 
yanvarın 27-dən başlamaqla, seçki dairələri 
üzrə məntəqə seçki komissiyalarının sayına 
müvafiq olaraq bir həftə – fevralın 2-dək davam 
edəcək. Treninqlərin keyfiyyətini artırmaq və 
səmərəliliyini daha da yüksəltmək məqsədi ilə 
Mərkəzi Seçki Komissiyasının Treninq qrupu 
tərəfindən hazırlanan cədvələ əsasən məntəqə 
seçki komissiyalarının üzvləri üçün treninqlərin 
də praktiki formada və 36 nəfərədək aşağı seçki 
komissiyası üzvünün iştirakı ilə kiçik qruplar 
şəklində keçirilməsi nəzərdə tutulur. Treninqlər 
zamanı bütün iştirakçılara təlimlərdə istifadə 
etmək və yaxından tanış olmaq üçün MSK 
tərəfindən hazırlanan “Seçki günü üçün Yaddaş” 
kitabçası, səsvermənin nəticələri haqqında proto-
kol nümunəsi və bir sıra digər zəruri material və 
vəsaitlər də təqdim olunacaq.

Seçkilərin yüksək səviyyədə təşkil olunub 
azad və ədalətli keçirilməsində olduqca mühüm 
əhəmiyyət kəsb edən treninq layihəsi, ümumilikdə 
32 mindən artıq aşağı seçki komissiyası üzvünü 
əhatə edir.

AZƏRTAC

“Parlament seçkilərində xalqın öz iradəsini demokratik 
şəraitdə ifadə edəcəyinə heç bir şübhə ola bilməz”

Parlament seçkilərində 
Türkiyədən olan müşahidəçi 
qismində iştirak edəcəyini vurğulayan 
politoloq siyasi-iqtisadi sahədə böyük 
uğurlara imza atmış Azərbaycanın 
gələcək inkişafında bu seçkilərin də 
mühüm rol oynayacağına əminliyini 
bildirib. Son illərdə ölkəmizdə 
keçirilən seçkilərdə şəffaflığın təmin 
edilməsi istiqamətində tətbiq olunan 
yeniliklərdən söhbət açan Mərmərə 
Vəqfinin sədri bunların beynəlxalq 
seçki praktikasında nümunə olduğu-
nu bildirib. O, parlament seçkilərinə 
hazırlıq işlərini yüksək dəyərləndirib 
və bunun nəticəsinin seçki günü 
özünü açıq şəkildə büruzə verəcəyini 
vurğulayıb. 

Avropa İttifaqının Azərbaycandakı 
Nümayəndəliyinin rəhbəri Kestutis 
Yankauskas, İsrailin Aşdod şəhər 
merinin müavini Eli Naxt, rusiya-
lı siyasi analitik Oleq Kuznetsov 
və digər politoloqlar fevralın 9-da 
keçiriləcək parlament seçkilərinə 
hazırlığı yüksək qiymətləndirərək, 
Azərbaycanda daha bir demokratik 
seçkinin şahidi olacaqlarını bildiriblər. 
Bununla yanaşı, Azərbaycan 
cəmiyyətinin ictimai fəallarının böyük 
əksəriyyətinin namizədliyinin qeydə 
alınması seçkiöncəsi əlverişli demok-
ratik mühitin yaradılmasının nəticəsi 
kimi dəyərləndirilib. Politoloqlar onu 

da diqqətə çatdırıblar ki, namizədliyin 
irəli sürülməsi və qeydə alınması 
prosesi qanunla müəyyən edilmiş 
bütün demokratik prosedurlara uyğun 
şəkildə həyata keçirilib.

Göründüyü kimi, ölkəmizin 
demokratik dəyərlərə sadiqliyi, azad 
və ədalətli seçki keçirməyə böyük 
önəm verməsi beynəlxalq ekspertlər 
və politoloqlar tərəfindən öz yüksək 
qiymətini alır. Hazırda seçkiyə hazır-
lıq işləri davam etdirilir.

Mərkəzi Seçki Komissiyasın-
dan verilən məlumata görə, ya-
xın günlərdə seçkilərlə əlaqədar 
bülletenlərin çapına başlanılacaq. 
Son məlumata görə, namizədliyi 
qeydə alınanların sayı 1479 nəfərdir. 
Bu da parlamentdə bir yer uğrunda 
10-12 namizədin mübarizə aparaca-
ğından xəbər verir. 

Xəbər verildiyi kimi, deputatlığa 
namizədlərin 95 nəfəri öz istəkləri ilə 
namizədliklərini geri götürüblər. Dün-
ya praktikasında da belə hallar möv-
cuddur. Bu, seçkiyə qatılan hər bir 
şəxsin hüququdur. Müəyyən şəxslər 
öz namizədliyini geri götürsələr də, 
mandat uğrunda mübarizə gərgin 
olaraq qalır.

Seçkilərdə iştirak etmək istəyən 
hər bir şəxsə bərabərhüquqlu şəraitin 
yaradılması MSK sədri M.Pənahovun 
açıqlamasında da öz əksini tapıb. 

O deyib ki, fevralın 9-da keçiriləcək 
səsvermə zamanı seçicilər 
bülletenlərdə ölkə ictimaiyyətinin 
müxtəlif təbəqələrini təmsil edən 
nümayəndələrin olduğunu görəcək 
və sərbəst şəkildə istədikləri seçimi 
edə biləcəklər. Onun dediyinə görə, 
19 siyasi partiyanın siyahısı əsasında 
irəli sürülən 260-dan artıq deputatlığa 
namizədi var. Ümumilikdə isə iddi-
açılar arasında 28 siyasi partiyanın 
təmsilçiləri var.

Avropa Şurası Parlament Assam
bleyasının nümayəndə heyəti fevralın 
9-da keçiriləcək parlament seçkiləri 
ərəfəsində seçki kampaniyasını və 
siyasi mühiti qiymətləndirmək üçün 
ölkəmizə gəlib. Nümayəndə heyəti 
Milli Məclisin Sədri, Azərbaycanın 
AŞPA-dakı nümayəndə heyəti, 
parlament və parlamentdənkənar 
partiyaların rəhbərləri, MSK rəhbərliyi, 
KİV və ictimaiyyətin nümayəndələri 
ilə görüşlər keçirərək, seçkiyə hazır-
lıq işləri ilə yaxından tanış olacaq. 
Seçkiləri izləmək üçün ATƏT-in De-
mokratik Təsisatlar və İnsan Haqları 
Bürosundan və Avropa Şurasından 
müşahidəçilərin dəvət edilməsi 
müsbət cavablandırılıb. Bu missiyala-
rın bir qismi artıq ölkəmizdədir. Yaxın 
vaxtlarda müşahidə missiyasının digər 
üzvlərinin də gələcəkləri gözlənilir. 
Avropa İttifaqının Azərbaycandakı 

Nümayəndəliyinin rəhbəri Kestutis 
Yankauskas müşahidə missiyasının 
dəvətini müsbət dəyərləndirərək, 
Azərbaycanla Avropa İttifaqı ara-
sında tərəfdaşlıq əlaqələrinin 
möhkəmləndirilməsi və inkişafı üçün 
yeni formalaşacaq parlament ilə də 
əməkdaşlıq edəcəklərini bildirib.

Siyasi ekspertlər seçki günü 
yaranacaq hər hansı bir prob-
lemin aradan qaldırılmasında 
maarifləndirmə tədbirlərinin və 
treninqlərin mühüm rolu olduğunu bil-
dirir və bu istiqamətdə görülən işlərin 
zəruriliyini qeyd edirlər. Azərbaycan 
Respublikası Prezidentinin 28 dekabr 
2006-cı il tarixli sərəncamı ilə təsdiq 
edilmiş “Azərbaycan Respublika-
sında insan hüquqlarının müdafiəsi 
üzrə Milli Fəaliyyət Planı” və onun 
davamlılığının təmin edilməsi 
məqsədilə Azərbaycan Respublikası 
Prezidentinin 27 dekabr 2011-ci il 
tarixli sərəncamı ilə təsdiq edilmiş 
“Azərbaycan Respublikasında insan 
hüquq və azadlıqlarının müdafiəsinin 
səmərəliliyini artırmaq sahəsində 
Milli Fəaliyyət Proqramı”ndan irəli 
gələn vəzifələrin icrası ilə bağlı 
MSK tərəfindən aşağı seçki komis-
siyaları üzvlərinin peşə hazırlığı-
nın artırılması, seçkilər sahəsində 
onların bilik, bacarıq və işgüzar 
vərdişlərinin təkmilləşdirilməsi 
məqsədilə mütəmadi olaraq seçki 
hüququ üzrə ixtisaslaşdırılmış kurs-
lar, habelə digər seçki subyektlərinin 
maarifləndirilməsi üçün bu qəbildən 
olan çoxsaylı tədbirlər həyata keçirilir. 
Belə tədbirlər əvvəlcə dairə seçki ko-
missiyalarının sədrləri, sonra isə DSK 
katibləri, üzvləri və məntəqə seçki 
komissiyalarının sədrləri üçün də ke-
çirilir. Həmin tədbirlərdə qanunverici, 
icra və məhkəmə hakimiyyətlərinin, 
həmçinin digər müxtəlif dövlət or-
qanlarının məsul şəxsləri də iştirak 
edirlər. Bütün bunlar qarşıdan gələn 
parlament seçkilərinin insidentsiz, 
obyektiv və aşkarlıq şəraitində 
keçirilməsində öz müsbət təsirini 
göstərəcək.

Əliqismət BƏDƏLOV,
“Xalq qəzeti”

“Azərbaycan müstəqillik illərində 
bütün sahələrdə yadda qalan nailiyyətlər 
əldə edib və dünyada demokratik 
ölkə kimi mövqeyini möhkəmləndirib. 
Əminəm ki, bu il fevralın 9-da keçiriləcək 
parlament seçkiləri də qardaş ölkənin 
demokratik dəyərlərə sadiqliyini bir daha 
nümayiş etdirəcək. Bu seçkilərin də 
xalqın iradəsini ifadə edəcəyinə heç bir 
şübhə ola bilməz”. Türkiyə Cümhuriyyəti 
Mərmərə Vəqfinin sədri Akkan Suverə 
məxsus bu fikirlər gələn ay keçiriləcək 
parlament seçkilərinin beynəlxalq aləmin 
diqqət mərkəzində saxlanıldığından 
xəbər verir. 

AŞPA təmsilçiləri parlamentdə təmsil olunan 
partiyaların nümayəndələri ilə görüşür

Avropa Şurası Parlament Assamble-
yasının (AŞPA) müşahidə missiyasının 
üzvləri parlamentdə təmsil olunan partiya-
ların nümayəndələri ilə görüşür.

Nümayəndə heyətinin üzvləri daha sonra 
Milli Məclisin rəhbərliyi və Azərbaycanın  
AŞPA-dakı nümayəndə heyətinin üzvləri ilə 
görüşəcəklər.

Görüşlərdə fevralın 9-da Azərbaycanda 
keçiriləcək parlament seçkilərinə hazırlıq 
məsələləri müzakirə olunur.

“Xalq qəzeti”

Gürcüstan nümayəndə heyəti Azərbaycanda 
parlament seçkilərini müşahidə edəcək

Qeyd olunur ki, nümayəndə heyətinə 
Gürcüstan MSK-nın sədr müavini Georgi 
Şarabidze, MSK-nın katibi Georgi Cavaxiş-
vili, MSK hüquq şöbəsinin rəhbəri Georgi 
Dzaqaniya, MSK Personalın idarə olunma-
sı şöbəsinin rəhbəri Georgi Kalandarişvili, 
MSK-nın Seçki sistemləri, islahatlar və tədris 

mərkəzinin direktoru Natia Zaalişvili daxil 
olacaq.

Gürcüstan nümayəndə heyətinin Bakıya 
fevralın 7-də və ya 8-də gələcəyi gözlənilir.

“Xalq qəzeti”

Gürcüstanın Mərkəzi Seçki Ko-
missiyası fevralın 9-da Milli 
Məclisə keçiriləcək seçkiləri 

müşahidə etmək üçün Azərbaycana 
nümayəndə heyəti göndərəcək. 
Gürcüstanın Mərkəzi Seçki Ko-
missiyasından bildiriblər ki, Milli 
Məclisə seçkiləri izləmək üçün 
Azərbaycan MSK-dan dəvət alınıb. 
Azərbaycana beş nəfərdən ibarət 
müşahidəçilər qrupu göndəriləcək.

Bir neçə təşkilat parlament seçkilərində 
exit-poll aparmaq üçün müraciət edib

Mərkəzi Seçki Komissiyasının sədr müavi-
ni Rövzət Qasımov jurnalistlərə açıqlamasında 
bildirib ki, bir neçə təşkilat Azərbaycanda fevralın 
9-na təyin edilmş növbədənkənar parlament 

seçkilərində exit-poll keçirmək üçün müraciət 
edib.

Rövzət Qasımov qeyd edib ki, exit-poll 
keçirmək istəyən təşkilatlar qanunvericiliyə görə 
səsvermə gününə 20 gün qalmış Mərkəzi Seçki 
Komissiyasına (MSK) müraciət etməlidir: “Artıq 
bu müddət başa çatıb və exit-poll keçirmək 
istəyən təşkilatların müraciətləri Mərkəzi Seçki 
Komissiyasına daxil olub. Hazırda MSK bu-
nunla bağlı iş aparır. Yaxın günlərdə sənədlərini 
tam olaraq MSK-ya təqdim edən təşkilatların 
məlumatları KİV-lərə təqdim ediləcək”.                                  

“Xalq qəzeti”

“Şərq” qəzetinin təsisçisi və 
baş redaktoru Akif Aşırlı Sec-
ki-2020.az saytına müsahibəsində 
ölkəmizdəki seçkiöncəsi mühit, 
təbliğat-təşviqat kampaniyası 
barədə fikirlərini bölüşüb. 

– Akif müəllim, fevralın 9-da 
Milli Məclisə seçkilər keçiriləcək. 
Seçkiöncəsi mühiti necə 
qiymətləndirirsiniz?

– Seçki mühitini çox normal 
qiymətləndirirəm. Namizədlərin qeydə 

alınmasında ciddi problemlərin, qa-
nunazidd hadisələrin və hərəkətlərin 
olduğu haqqında hər hansı məlumata 
rast gəlməmişəm. Yəni, ilkin 
mərhələdə proseslər öz qaydasında 
gedir. Ölkəmizdə ictimai-siyasi sabitlik 
hökm sürür. Əlbəttə ki, bu, seçki pro-
sesinin demokratik dəyərlərə əsasən 
aparılmasında mühüm rola malikdir. 
Qeyd edim ki, seçki təbliğatı artıq 
klassik, ənənəvi media ilə yanaşı, so-
sial şəbəkələr üzərindən də aparılır. 
Burada vətəndaş jurnalistikası da fəal 
rol oynayır.

– Artıq seçkiqabağı təşviqat 
kampaniyası başlayıb. Namizədlər 
seçiciləri ilə görüşlər keçirir, 
ödənişli seçkiqabağı təşviqata 
qoşulan KİV-lər vasitəsilə təbliğat 

materiallarını yayırlar. Bu proseslə 
bağlı fikirləriniz.

– Bu gün ölkəmizdə Seçki 
Məcəlləsinin tələblərinə uyğun azad 
və ədalətli seçkilərin keçirilməsi 
üçün lazımi şərait yaradılıb. Hesab 
edirəm ki, seçki prosesinin önəmli 
mərhələlərindən olan təşviqat kampa-
niyası da qanunvericiliyin tələblərinə 
uyğun şəkildə həyata keçirilir. Bu 
seçkilərdə sosial şəbəkələr vasitəsilə 
də təşviqatın aparıldığının da şahidi-
yik. Namizədlər seçiciləri ilə görüşlər 
təşkil etmək, KİV-in imkanlarından 
istifadə etməklə yanaşı, sosial şəbəkə 
resurslarından da yararlanırlar. “Şərq” 
qəzeti də ödənişli təbliğatda iştirak 
etmək üçün MSK-ya müraciət edib. 
Biz öz tariflərimizi səhifələr üzrə 

müəyyənləşdirmişik. Eyni zamanda, 
qəzetin elektron versiyasında həmin 
təbliğatı aparmaq üçün imkanlar 
yaratmışıq.

Əvvəlki seçkilərdən fərqli 
olaraq, bu seçkilər bizim üçün 
daha önəmlidir. Çünki tanıdığı-
mız jurnalistlərin xeyli hissəsi 
seçki prosesinə qatılıb. Jurnalist 
həmkarlarımızın seçki prosesinə 
qatılması ictimai nəzarətin, 
müşahidəçilik missiyasının daha 
geniş miqyasda həyata keçiriləcəyini 
deməyə əsas verir. Hesab edirəm ki, 
seçki prosesi normal qaydada gedir 
və uğurla başa çatacaq.

Ülviyyə SABIRQIZI

“Vətəndaş jurnalistikası da  
seçki təbliğatında fəal iştirak edir”

Deputatlığa namizədlərin 
sayı açıqlanıb

Azərbaycan Milli Məclisinə keçiriləcək seçkilərdə iştirak 
üçün 2431 nəfər müraciət edib. 

AZƏRTAC Secki-2020.az saytına istinadla xəbər verir ki, 
hazırda deputatlığa namizədlərin sayı 1479 nəfərdir.

Qeyd edək ki, Milli Məclisə seçkilər fevralın 9-da keçiriləcək.

Seçkiyə hazırlıq yüksək 
səviyyədə həyata keçirilir

“Müşahidələrimə 
əsaslanaraq, deyə bilərəm 
ki, Azərbaycanda parla-
ment seçkilərinə hazırlıq 
prosesi yüksək ictimai 
fəallıq şəraitində keçirilir”. 
Bunu Secki-2020.az saytı-
na açıqlamasında rusiyalı 
siyasi analitik Oleq Kuz-
netsov deyib.

Azərbaycanda keçiriləcək 
parlament seçkilərində 
müşahidəçi qismində iştirak 
edəcəyini bildirən Oleq Kuz-
netsov deyib: “Azərbaycanın 
seçki qanunvericiliyinə uyğun 
olaraq çoxlu sayda insan 
imza toplayaraq namizədlik 
üçün müraciət edib. 
Azərbaycan cəmiyyətinin 
ictimai fəallarının böyük 
əksəriyyətinin namizədliyi 
qeydə alınıb”.

Analitik qeyd edib ki, 
namizədliyin irəli sürülməsi və 
qeydə alınması prosesi qa-
nunla müəyyən edilmiş bütün 
demokratik prosedurlara tam 
uyğun həyata keçirilib.

Anar TURAN,  
“Xalq qəzeti”

Əhalidə yüksək seçki əhval-ruhiyyəsi var

Bu fikirləri bizimlə söhbət zamanı 
62 saylı Saatlı seçki dairəsinin 4 saylı 
məntəqə seçki komissiyasının sədri  Çingiz 
Fətullayev dedi. O  bildirdi ki, son illər 
əhalidə seçkiyə  maraq xeyli artıb. Bir ay 
əvvəl keçirilmiş bələdiyyə seçkilərində 
də bunun şahidi olduq: “Fevralın 9-da 
keçiriləcək parlament seçkilərinə hazırlıq 
işləri də bunu təsdiqləyir. Məntəqəmizdə 
səs verəcək 641 nəfərin siyahısı 
təsdiqlənərək, müvafiq yerdən asılıb. 
Seçicilərin həmin siyahıda adlarının olub-
olmamasını dəqiqləşdirmələri, müxtəlif 
məsələlərlə bağlı seçki məntəqəsinə 
müraciət etmələri,  namizədlərin dəmir 
lövhədə asılmış şəkilləri və plarformaları 
ilə tanış olmaları əhalidə  yüksək seçki 
əhval-ruhiyyəsi olduğundan  xəbər verir. 8 
seçici kabinəsi normal vəziyyətdədir.  Ötən 

seçkilərdə olduğu kimi, bu dəfə də veb-
kamera quraşdırılıb”.

Ç.Fətullayev dedi ki, məntəqə seçki ilə 
əlaqədar bütün zəruri ləvazimatla təmin 
olunub: “Müşahidəçilər üçün münasib yer 
ayrılıb. İlk dəfə səs verən seçici artıq bütün 
prosedurlarla tanış olub.  Məntəqəmiz 
həm də yaşı 80-dən çox olan seçicilərin 
səsverməyə  özlərinin gəlmələri ilə də diqqəti 
cəlb edir. İndiyədək seçki məntəqəsinə  
daşınar qutu ilə səs vermək istəyən kimsə 
müraciət etməyib.  Məntəqəmizin işıqları 
həmişə yanır.  Əminəm ki, parlament 
seçkiləri yüksək səviyyədə, demokratik,  
şəffaf keçəcək. Ölkəmizin tarixinə daha bir 
demokratik seçki yazılacaq. Bundan ötrü hər 
cür şərait yaradılıb”.

Əliqismət BƏDƏLOV, “Xalq qəzeti”

“Ölkəmizdə keçirilən seçkilər  
beynəlxalq aləmdə həmişə bö-
yük maraqla qarşılanır. Cəmi 30 
ilə yaxın müstəqillik tarixi olan bir 
ölkədə keçirilən seçkilər demokra-
tik və şəffaflığına görə inkişaf etmiş 
dövlətlərə nümunə  kimi göstərilir. 
Bu, hər bir azərbaycanlıda qürur hissi 
yaradır. Mən uzun illərdir ki, məntəqə 
seçki komissiyasının sədriyəm.  Hər 
dəfə bizim məntəqədə seçki prosesini 
izləyən beynəlxalq müşahidəçilərin  
razı qaldıqlarını hiss etmişəm. Bu, 
ölkəmizdə seçkilərə marağın ildən- 
ilə artmasının, seçki təcrübəsinin 
zənginliyinin nəticəsidir”. 

